
Коми Республикаса Каналан Сӧветӧ

2020 вося тӧвшӧр тӧлысь 1 лунсянь рака тӧлысь 31 лунӧдз

гражданасянь воӧм гижӧда шыӧдчӧмъяс видлалӧм

Коми Республикаса Каналан Сӧветӧ (водзӧ – Каналан Сӧвет) 2020

вося тӧвшӧр тӧлысь 1 лунсянь рака тӧлысь 31 лунӧдз воис 163 шыӧдчӧм,

на  лыдын  83  гижӧда  шыӧдчӧм  (сы  лыдын  58  асшӧр  шыӧдчӧм,

гражданалӧн ӧтувъяссянь 12 да котыръяссянь 13 шыӧдчӧм).

Став  гижӧда  шыӧдчӧм  лыдысь  матӧ  быд  мӧд  письмӧ  (37)  воис

электроннӧй  документӧн:  Ӧтуввезйын  Каналан  Сӧветлӧн  официальнӧй

сайтын  меститчӧм  Ӧтуввез-водзвежӧс  пыр  либӧ  электроннӧй  пошталӧн

официальнӧй инпас вылӧ.

Письмӧясыс  воисны  республикалӧн  дас  квайт  муниципалитетса

олысьяссянь.  Медтшӧкыда  Каналан  Сӧветӧ  шыӧдчылісны  Сыктывкарса

олысьяс  (39).  Отчётнӧй  кадколастын  9  шыӧдчӧм  воис  странаса  мукӧд

дінмуысь  –  Белгород,  Калининград,  Челябинск  каръясысь,  Мурманск

обласьтса  Кола  карысь,  Ивановскӧй  обласьтса  Кинешма  да  Москва

обласьтса Щелково каръясысь.

Гижӧда  шыӧдчӧмъяссӧ  видлалӧмыс  петкӧдлӧ,  мый  гражданаӧс

медся  ёна  майшӧдлӧны  юалӧмъяс,  кутшӧмъяс  йитчӧмаӧсь  канмукӧд,

йӧзкотыркӧд  да  политикакӧд,  на  лыдын  олан  пунктъяс  социальнӧя  да

экономика боксянь сӧвмӧдӧмкӧд,  канму власьт органъяслӧн,  меставывса

асвеськӧдлан  органъяслӧн  да  ӧтйӧза  организацияяслӧн  уджкӧд,  нӧшта

социальнӧй юкӧнкӧд йитчӧм юалӧмъяс (йӧзлысь дзоньвидзалун видзӧм,

велӧдӧм, кокньӧдъяс сетӧм), сэсся - экономикаын, оланін да коммунальнӧй

овмӧсын мытшӧдъяс.

Отсӧгла  шыӧдчисны  Воркута  карса  Комсомольскӧй  посёлокын

олысьяс,  кӧні  олӧ  249  семья.  Сэні  уджалӧ  сёян-юанӧн  сӧмын  ӧти

вузасянін.  Канму  учреждениеясыс,  торъя  висьӧмъясысь  бурдӧдысь

специалистъясыс (врачьясыс) посёлоксянь ылынӧсь (22 км), а автобусыс

ветлӧ  ӧтчыдысь  (3-ысь  пыдди),  туйяссӧ  весалӧны  гежӧда,  шоныдӧн

могмӧдан  режимӧ  оз  кутчысьны,  2020  вося  урасьӧм  тӧлысьӧ  пошта

отделениесӧ кӧсйӧны вуджӧдны ветлӧмӧн уджалан режим вылӧ.

“Заложники Крайнего  Севера”  ӧтйӧза  организация корӧ тупкыны

воркутаса  посёлокъяссӧ  да  овмӧдны  олысьяссӧ  Воркута  карӧ.

Общественникъяслӧн  арталӧм  серти,  Ылі  Войвылысь  став  пенсионерсӧ

ӧчередьӧн выльлаӧ овмӧдӧм вылӧ колӧ 19,7 миллиард шайт.



Йӧзӧс, кодъяс олӧны Сыктывкарын ю сайын, майшӧдлӧ сійӧ, кыдзи

тӧвнас  Трёхозёрка  местаын  уджалӧ  йи  вывті  вуджанін  да  кыдзи  сійӧс

могмӧдӧны.  Вуджанінсӧ  могмӧдӧм  вылӧ  тендерын  вермис  асшӧр

уджалысь,  коді  эз  колана ногӧн  видз  сійӧс.  Воддза  воясӧ,  кор йи вывті

вуджанінсӧ  могмӧдліс  “Жилкомсервис”  муниципальнӧй  казённӧй

предприятие, татшӧм мытшӧдъясыс эз вӧвны.

“Коми войтыр” дінмукостса ӧтйӧза ӧтмунӧмлӧн Чилимдінса юкӧн

корӧ,  медым Чилимдін  сиктын  стрӧитасны бурдӧдчан  корпус,  а  Трусов

сиктын - школа.

Кӧрткерӧс районса Нам посёлокын олысьяс шыӧдчисны Мордін –

Чӧддін  –  Нам участокын автомашина  туй серти (24 км),  кӧні  10  воысь

дырджык нин эз нуӧдлыны дзоньтасян уджъяс.

Велӧдысьяс  корӧны  дугӧдлыны  “Сыктывкарса  индустриальнӧй

колледж”  уджсикасӧ  велӧдан  канму  учреждение  выль  ног  котыртӧмсӧ

“Сыктывкарса  политехническӧй  техникум”  уджсикасӧ  велӧдан  канму

учреждениекӧд ӧтувтӧмӧн.

“Психолого-педагогическӧй,  медицинскӧй  да  социальнӧй  отсӧг

сетан  шӧрин”  Коми  Республикаса канму  учреждениеын  уджалысьяс

корӧны видлавны  позянлун,  медым сетны  шӧринлы  С.А.  Улановалысь

ним. С.А.  Уланова  20-ысь унджык во  вежсьывтӧг  веськӧдліс  шӧринӧн,

координируйтіс  школьникъяслысь дзоньвидзалунсӧ  видзны  отсалысь

республикаса школаяс.

Сыктывкарса олысьяс ӧтувъя шыӧдчӧмын гижӧны сы йылысь, мый

Динамо спорткомплексын трассаясыс лоисны “наркоманиялы полигонӧн”,

трассаяс  да  пода  туйяс  пӧлӧн  пуяс  дорын  вӧчӧны  “закладкаяс”.  Тайӧ

аддзӧны челядь, тренеръяс да спортсменъяс. Та вӧсна граждана, кодъяслы

абу  веськодь  видзӧдны  та  вылӧ,  корӧны  сувтӧдны  маршрутъяс  вылын

камераяс  да  йитны  найӧс  Коми  Республикаын  пытшкӧс  делӧяс

министерстволӧн безопасносьт система дорӧ.

“Интауголь”  акционер  котырлӧн  профсоюзнӧй  организация  корӧ



решитны  юалӧм  сы  серти,  мый  шахта  бырӧдӧм  йылысь  помшуӧм

примитӧмкӧд  йитӧдын  уджысь  мездӧм  уджалысьяслы  оз  мынтыны

урчитӧм пособиеяссӧ.

Республикаса  ӧтйӧза  организацияяс,  кодъяс  уджалӧны

вермытӧмъяслӧн мытшӧдъяс серти, ыстӧмаӧсь республикаын мытшӧдтӧм

гӧгӧртас  лӧсьӧдан  уджын  серпас  йылысь  юӧр.  Юӧрсӧ  чукӧртӧма  2019

воын  сьӧкыда  ветлысь  гражданалы,  на  лыдын  быдсикас  вермытӧмлуна

йӧзлы,  объектъясӧн  да  услугаясӧн  вӧдитчыны позянлунсӧ  мониторитӧм

бӧрын.

“Вермытӧм челядьӧс быдтысь бать-мамлӧн да ментальнӧй да мукӧд

торксьӧма  18  арӧсысь  ыджыдджык  вермытӧмъяслӧн,  кодъяслысь

интересъяссӧ колӧ петкӧдлыны, ставроссияса организация” ставроссияса

ӧтйӧза  организациялӧн  Коми  республиканскӧй  юкӧн  корӧ  котыртны

сӧвещание,  кытчӧ  колӧ  корны  лӧсялана  власьт  органъясӧс  да  колана

организацияясӧс  да  видлавны  накӧд  быдсикас  нозологияа  вермытӧм

челядьлӧн олӧмкӧд йитчӧм вӧзйӧмъяс.

Москва  да  Нижегородскӧй  обласьтса,  Ростов-на-Дону  карса

олысьяс  корӧны,  медым  не  сетны  гӧлӧсъяс  гортса  пемӧсъясӧс  быть

чипируйтӧм да маркируйтӧм йылысь водзмӧстчӧм вӧсна.

Москва карысь, Пенза обласьтысь шыӧдчысь группа корӧ, медым эз

пыртны “электроннӧй школаяс”,  корӧ, медым школаын велӧдчысьяслысь

тӧдӧмлунъяссӧ  важ  ногӧн  донъялісны  бумажнӧй  дневникъясын  да

журналъясын, корӧ, медым эз пыртны кага йылысь юӧръяссӧ электроннӧй

системаӧ, ӧлӧдны йитчыны ёрта-ёрткӧд социальнӧй везъясын 14 арӧсӧдз

челядьлы да мукӧдтор.

“Вуктыл”  муниципальнӧй  юкӧнын  “Войнадырся  челядь”  ӧтйӧза

ӧтулӧн веськӧдлысь корӧ, медым  Айму вӧсна Ыджыд тышын Вермӧмсянь

75  во  тыран  воӧ  бать-мамтӧм  челядьсӧ,  кодъяслӧн  батьясыс  усьӧмаӧсь

либӧ  юӧртӧг  вошӧмаӧсь  война  кадӧ,  лыддьыны  фашизм  улӧ

веськалӧмаясӧн  да  сетны  налы  войнаса  ветеранъяслысь  статус  став



отсалан мераясӧн, а сідзжӧ учредитны торъя пас.

Сосногорск карын “войнадырся челядь” социальнӧй категорияысь

граждана  корӧны,  медым  2020  воын  Айму  вӧсна  Ыджыд  тышын

Вермӧмсянь 75 во пасйӧмкӧд йитӧдын налы сетісны  социальнӧй отсӧгсӧ

республиканскӧй  сьӧм  мынтӧмӧн  да  сетісны  официальнӧй

удостоверениеяс, юбилейнӧй медальяс.

Печораса  шӧр  больничаын  уджалысьяс  корӧны  урчитны  Уджысь

мынтысьӧм  йылысь  отраслевӧй  положениеын  оклад  дорӧ  кыпӧдан

коэффициент да та дырйи босьтны тӧд вылӧ профподготовка, сьӧкыдлун

да  коланлун  серти  тшупӧдсӧ.  Ӧнія  кадӧ  артмӧ,  мый  вылыс  тӧдӧмлуна

квалифицируйтӧм  специалистъяслысь  уджсӧ  ӧткодялӧма  техническӧй

персоналлӧн (идралысьяслӧн, стӧрӧжъяслӧн да рабочӧйяслӧн) уджкӧд.

Мурманск обласьтса Кола карын олысь вӧзйӧ сетны унджык сьӧм

путёвкаяс вылӧ, сы вӧсна мый санаторийясын донъясыс на вылӧ содісны

некымын пӧв да оз став санаторийыс пет тӧргъяс вылӧ во заводитчигӧн.

Торйӧн  нин  тайӧ  мытшӧдыс  инмӧ  Ылі  Войвыв  районъясын  олысь

вермытӧм йӧзлы, кодъяс уна во сулалӧны санаторно-курортнӧя бурдӧдчӧм

вылӧ ӧчередьясын.

Белгород  карса  олысь  тӧждысьӧ  Северо-Екатерининскӧй

судоходнӧй канал вӧсна, мыйысь вӧчӧмаӧсь нюра ин, да корӧ капитальнӧя

дзоньтавны сооружениесӧ.

Сосногорск  карын  челядьӧс  школаӧдз  велӧдан  учреждениеын

уджалысь  стӧрӧж  лыддьӧ,  мый  сылы  оз  стӧча  мынтысьны  уджысь,  да

медічӧт удждон дорӧ праздник лунъясӧ да войся кадӧ уджалӧмысь корӧ

мынтыны  содтӧд  сьӧм.  Сосногорск  карын  Велӧдӧмӧн  веськӧдланінлӧн

гӧгӧрвоӧдӧмъясӧн шыӧдчысь абу сӧглас.

Мыждӧм морт,  кодлӧн мыж вештан кадколастыс помасьӧ,  юӧртӧ,

мый сылӧн абу гражданскӧй паськӧмыс, медым корсьны удж, да абу сьӧм

сійӧс ньӧбӧм вылӧ. Сідзжӧ сійӧ юасьӧ, кыдзи овны да мый вылӧ ньӧбны

сёян медводдза удждонӧдз.



Психиатрическӧй больничаын бурдӧдчысь пациент корӧ видлавны

юалӧм сы серти, позьӧ-ӧ дзескӧдны пациентъяслы телефонӧн вӧдитчӧмсӧ.

Сылӧн чайтӧм серти, тайӧ торкӧ оланпастэчасӧн урчитӧм правилӧяссӧ.

Сыктывкарын  “ЖУК”  веськӧдлысь  компания  шоныдӧн,  ваӧн  да

биӧн  ӧтув  могмӧдан  услугаясысь  ыстӧ  ыджыд  тшӧтъяс.  Оланін  киын

кутысьяс  чайтӧны,  мый  йӧзлысь,  кодъяс  оз  мынтысьны тшӧтъяс  серти,

мынтытӧм суммасӧ юклӧны тшӧтъяс серти ас кадӧ мынтысьысь граждана

костын, да корӧны разьны тайӧ мытшӧдсӧ.

Кулӧмдін районса Тымсер посёлокысь асшӧр уджалысь корӧ выль

пӧв  видлавны  сиктса  вузасянінъяслы  лӧп-ёг  нуӧмысь  да  чорыд

коммунальнӧй шыбласъясӧн вӧдитчӧмысь тарифъяссӧ да юасьӧ, мыйла 2

пакет лӧп-ёгысь вонас колӧ мынтыны 30 сюрс шайт. Сідзжӧ сійӧ юӧртіс,

мый Дінму оператор тшӧктӧ лӧсьӧдны лӧп-ёг чукӧртан площадка сэк, кор

вузӧсыс воӧ картонын да полиэтиленын, мый сдайтсьӧ торйӧн.

Ӧнія кадӧ мирын коронавирус эпидемия паськалӧм вӧсна артмӧм

лоӧмторъяскӧд  йитӧдын республикаса  олысьяс  оз  кольччыны  бокӧ  да

юасьӧны:  дасьӧсь-ӧ  республика  да  власьт  органъяс  пандемия  кежлӧ,

лӧсьӧдісны-ӧ  коронавирускӧд  вермасьӧм  могысь оперативнӧй  штабъяс.

Сідзжӧ  йӧзыс  юасьӧны, мыйла  оз  вузавны  медицинскӧй  маскаяс  да

антисептикъяс.  Медицинаын уджалысьяс  вӧзйӧны  кыпӧдны  уджысь

мынтысьӧмсӧ. Пример пыдди вайӧдӧны  европаса медикъясӧс. Европаын

сійӧ  медикъясыслы, кодъяслӧн  удждоныс 3000  евросянь, пандемиялӧн

ӧпаснӧй условиеясын уджалӧмысь сетӧны 200 % мында доплата. Странаса

олысьяс  юӧртӧны,  мый  оз  ков  примитны  коронавирусысь  быть

вакцинируйтчӧм  йылысь  помшуӧм,  вӧзйӧны,  медым  эз  пыртны  штрап

санкцияяс  вакцинируйтчыны  ӧткажитчӧмысь,  дугӧдны  Китайкӧд

экономика да туризм йитӧдъяссӧ.



Водзӧ  воӧны  митингъяс  бӧрын  резолюцияяс,  кутшӧмъясӧс

веськӧдӧма Архангельск обласьтса Шиес станцияын москваса лӧп-ёг улӧ

полигон оланпас торкалӧмӧн стрӧитӧмлы паныд; сы вылӧ, медым ӧлӧдны

производстволысь  сортируйттӧм  шыбласъяссӧ  дінмуяс  костын

новлӧдлӧмысь;  медым  эз  лэдзны  шыбласъяссӧ  бырӧдны  да

переработайтны сотӧмӧн, да мукӧдтор вылӧ.

Странаса граждана пырӧдчисны Россия Федерацияса  Оланподулӧ

вежсьӧмъяс пыртӧм йылысь вӧзйӧмъяс видлалӧмӧ. Торйӧн нин, граждана

вӧзйисны пыртны ютӧг олӧм кыдз олан норма йылысь вӧзйӧмъяс. Тайӧ,

налӧн чайтӧм серти, сӧмын бурногӧн тӧдчас гражданалӧн дзоньвидзалун

да тыр-бур олӧм, демография серпас, экономикалӧн окталун да страналӧн

дорйысянлун  вылӧ.  Москва,  Ростов-на-Дону,  Щелково,  Саров  каръясын

олысьяс  вӧзйисны  урчитны  йӧзӧс  юӧртан  средствоясын  цензура.

Челябинск  карса  олысь  ыстіс  видлалӧм  вылӧ  “Россия  Федерацияса

антимонопольнӧй орган йылысь” оланпас бала.

Водзӧ  воӧны  письмӧяс,  кӧні  корӧны  отсавны  сьӧмӧн,  медым

ньӧбны  козинъяс  да  козьнавны  найӧс  “Сьыланкывкӧд  коля”  челядь

сьыланкывъяслӧн  республиканскӧй  фестивальса  номинантъяслы.

Фестивальыс  мунас  “Коми  Республикаса  поэтъяс  да  композиторъяс  –

челядьлы” девиз улын. Сідзжӧ корӧны отсавны сьӧмӧн, медым 2020 воын

Сыктывкарын,  Луздор,  Сыктывдін  да  Мылдін  районъясын  школаса

библиотекаяссӧ  гижсьӧдны  “Арт”  журнал  вылӧ,  корӧны  отсавны

Сыктывкарын  Краснозатонскӧй  посёлокса  ветеранъяслӧн  сӧветлы

ветеранъясӧс  да  юбиляръясӧс  чолӧмалігӧн  козинъяс  вылӧ  кампет

кӧрӧбкаясӧн. Корӧны отсавны сьӧмӧн и мукӧдторйын.

I  кварталын  оланпастэчас  бурмӧдӧм  вылӧ  вӧзйӧмъясӧн

шыӧдчӧмъясын сёрниыс муніс со мый йылысь.

Республикаса потребительскӧй котыръяслӧн союзӧ пырӧ 26 котыр,

на  пиысь  24  уджалӧ  сиктын,  унджыкыс  –  сьӧкыда  воӧдчан  местаясын.

2020 воын да сы бӧрын мунысь воясӧ эмбур вылӧ вотыс лоӧ 2%, бӧръя 6



воӧн вотлӧн ӧтувъя мындаыс содіс 17 пӧв. Лыд да ньӧбасьны верманлун

чинӧм  вӧсна  Союз  вӧзйӧ  урчитны  медпозяна  значение  да  кокньӧдъяс

вузасянінъяслы, кодъяслӧн площадьыс 200 кв.м. этшаджык.

Ветеранъяслӧн  республиканскӧй  сӧвет  корӧ,  медым  вӧзйисны

примитны  гуасьӧм  вылӧ  пособиесӧ  ыдждӧдӧм  йылысь  оланпас.  Ӧні

пособиеыс 7135 шайт. Налӧн арталӧм серти, мынтӧмсӧ колӧ урчитны 20

сюрс шайтысь оз этшаджыкӧс.

“Коми  Республикаса  войтырлӧн  лямпа-лызьӧн  ордйысян  спорт

федерация”  дінмуса  ӧтйӧза  организация  юӧртӧ,  мый  колӧ  ӧткодявны

“Коми  Республикаса  войтырлӧн  “лямпа-лызьӧн  ордйысян”  спорт  серти

Коми  Республикаса  спорт  мастер”  статуссӧ  “Россияса  спорт  мастер”

статускӧд лӧсялана кокньӧдъяссӧ урчитӧмӧн.

Каналан Сӧветӧн Веськӧдлысь Н.Б. Дорофеева сетіс тшӧктӧмъяс 45

гижӧда  шыӧдчӧм  серти,  Каналан  Сӧветӧн  Веськӧдлысьӧс  Медводдза

вежысь  А.П.  Макаренко  –  16,  Каналан  Сӧветӧн  Веськӧдлысьӧс  вежысь

В.А. Косов – 1, Каналан Сӧветӧн Веськӧдлысьӧс вежысь В.В. Жиделева –

3,  Каналан  Сӧветӧн  Веськӧдлысьӧс  вежысь  В.М.  Смалий  –  1  гижӧда

шыӧдчӧм серти.

Оланпастэчас  да  меставывса  асвеськӧдлӧм  комитет  видлаліс  12

шыӧдчӧм,  на  пиысь  11  –  Каналан  Сӧветса  юрнуӧдысьяслӧн  тшӧктӧм

серти;  социальнӧй  политика  комитет  –  23  шыӧдчӧм,  на  пиысь  16  –

тшӧктӧм  серти;  сьӧмкуд,  вот  да  экономическӧй  политика  комитет  –  11

шыӧдчӧм, на пиысь 9 – тшӧктӧм серти; вӧр-ва озырлун, вӧр-ваӧн вӧдитчӧм

да  экология  комитет  –  6  шыӧдчӧм,  на  пиысь  5  –  Каналан  Сӧветса

юрнуӧдысьяслӧн тшӧктӧм серти; оланін да коммунальнӧй овмӧс юалӧмъяс

серти пыр уджалысь комиссия – 8 шыӧдчӧм.

Каналан Сӧветса Аппаратӧн юрнуӧдысь А.В Патрушев видлаліс 3

шыӧдчӧм, на пиысь 1 – Каналан Сӧветса юрнуӧдысьяслӧн тшӧктӧм серти.

Пыдісянь видлалӧм могысь Каналан Сӧветса чина йӧз ыстісны 36

гижӧда  шыӧдчӧм  Коми  Республикаса  олӧмӧ  пӧртысь  власьт  органъясӧ,



Коми  Республикаса  прокуратураӧ,  республикаын  муниципальнӧй

юкӧнъяслӧн администрацияясса чина йӧзлы.

Гражданалӧн  шыӧдчӧмъяс  серти  уджын  тӧдчанаторйӧн  лоӧ  сійӧ,

мый  шыӧдчысьяс  аттьӧалӧны  оланпас  дасьтысьясӧс.  Сідз,  отчётнӧй

кадколастӧ воис 6 аттьӧалана гижӧд:

Н.Б. Дорофеева да С.В. Артеев депутатъяслы – Вермытӧм челядьӧс

быдтысь  бать-мамлӧн  да  ментальнӧй  да  мукӧд  торксьӧма  18  арӧсысь

ыджыдджык вермытӧмъяслӧн, кодъяслысь интересъяссӧ колӧ петкӧдлыны,

ставроссияса организациясянь;

А.П.  Макаренколы  –  Микунь  карса  “2  №-а  шӧр  школа”

муниципальнӧй  сьӧмкуд  велӧдан  учреждениеса  администрациясянь

Усинск  карын  Коми  Республикаса  “Что?  Где?  Когда?”  ворсӧм  серти

школаса  VІ  чемпионатлӧн  финал  вылӧ  “ЧтоГдеКогдаки”  10  класса

командалы билетъяс ньӧбны отсалӧмысь.

С.В.  Чураковлы  –  Рӧштво  храмын  настоятельсянь  челядьӧс

вежавидзӧмӧн овны велӧдӧмӧ да налысь лов сӧвмӧдӧмӧ пай пуктӧмысь да

храм бердын “Родник” челядьлы духовно-нравственнӧй да патриотическӧй

шӧринлысь уджсӧ котыртӧмын отсалӧмысь (гажъяс,  конкурсъяс нуӧдӧм,

судзсьытӧмаяслы да шудтӧмаяслы отсӧг сетӧм да с.в.)

Т.А.  Саладиналы  –  “Луздор”  муниципальнӧй  районлӧн

муниципальнӧй  юкӧнса  администрацияын  Велӧдӧмӧн  веськӧдланінсянь

районса  общеобразовательнӧй  организацияяслы  “АРТ”  журнал  вылӧ

гижӧдчыны отсалӧмысь;

Г.Ю.  Нагаевалы  –  Изьва  районса  Изьвавом  грездын  сиктса

библиотекаын  уджалысьяссянь  небӧг  фонд  ыдждӧдӧмысь  (Айму  вӧсна

Ыджыд тыш йылысь небӧгъяс).

Индӧм  кадколастӧ  Каналан  Сӧветӧ  воӧм  шыӧдчӧмъясын  налӧн

авторъясыс, вылынджык индӧмаяс кындзи, тӧдчӧдісны татшӧм юалӧмъяс:



Сыктывкарса Вӧрзавод местаын выль поликлиника стрӧитӧм;

выльвося  праздник  лунъясӧ  алкоголя  прӧдукция  вузалӧмсӧ

дзескӧдӧм, кыдзи вӧчӧма нин, шуам, Башкортостанын, медым видзчысьны

мыж вӧчӧм содӧмысь;

нормативнӧй инӧда актъяс примитӧм, кутшӧмъяс лӧсьӧдӧны керка

йӧрысь транспорт средствояслысь пырӧм-петӧмсӧ ладмӧдан устройствояс

сувтӧдан пӧрадок;

Санкт-Петербургын  кок  вылӧ  операция  вӧчӧм  могысь  квота

босьтӧмын отсалӧм;

реабилитация  вылӧ  урчитӧм  квота  дорӧ  1  группаа  вермытӧмлы

позвоночникысь грыжа бырӧдӧм бӧрын “Московское ПРОП” федеральнӧй

канму  ӧтувъя  предприятиелӧн  Кировса  филиалын  содтӧд  бурдӧдчӧм

(реабилитируйтчӧм) вылӧ отсалӧм;

челядьдырсянь  вермытӧмӧс  колана  медицина  препаратъясӧн

(инсулинӧн да финголимодӧн) могмӧдӧм;

Ухтасянь  Сыктывкарлань  автомашина  туйлӧн  состояниелысь

мониторинг  нуӧдӧм  да  пӧдрадчикӧс  туйсӧ  нормаӧдз  вайӧдӧм  могысь

гарантийнӧй кӧсйысьӧмъяссӧ олӧмӧ пӧртӧм вылӧ кыскӧм;

Сыктывкарын Католиков уличасӧ дзоньталан планӧ пыртӧм;

Сыктывкарса  Ягкар  местаын  му  участок  вылӧ,  мый  сетӧма  уна

челядя семьялы 1992 воын, инӧдъяссӧ бӧр сетӧм либӧ выль участок сетӧм;

пукалысьлы, кодлӧн эм гепатит С, ВИЧ-инфекция да мукӧд висьӧм,

медицина  боксянь  сылы  отсалӧм  вылӧ  нормативнӧй  инӧда  актъясӧн

тӧдмӧдӧм;

уна челядя семьялы, кодлӧн эм гӧля олысь статус, 2018 воын чужӧм

кагалы 3 арӧсӧдз кага вылӧ мынтӧмсӧ не сетӧм;

2018  вося  ӧшым  тӧлысьӧ  коймӧд  кага  чужигӧн  кокньӧдъяс  да

социальнӧй мынтӧмъяс сетӧм;

Сыктывдін  районын  керка  стрӧитӧм  вылӧ  коймӧд  кага  чужигӧн

дінму капитал вылӧ сертификат босьтӧм;



вермытӧмлун  босьтӧм  бӧрын  “уджвывса  ветеран”  категориялы

лӧсялысь социальнӧй отсӧг сетан мераяс мынтӧмсӧ дугӧдӧм;

оланін  да  коммунальнӧй  услугаясысь  мынтысьтӧм  вӧсна

сыктывкарса семьяӧс тыр арлыдтӧм челядькӧд патераысь вӧтлӧм;

коми кывлысь кыдзи Коми Республикаын дзик ӧти каналан кывлысь

статуссӧ урчитӧм;

Мылдін  районысь  авторъяслы,  кодъяс  гижисны  “Поклонимся

великим  тем  годам”  сборникъяслысь  цикл,  “Признание”  премия  сетӧм

йылысь ходатайство;

VІ бӧрйӧм Каналан Сӧветлӧн Х сессиялӧн ІІ  (водзвыв урчиттӧм)

чукӧртчылӧм вылӧ волӧм;

“Карамора” фильм снимайтӧмсӧ дугӧдӧм да тайӧ фильмсӧ, а сідзжӧ

культура  да  искусство  мукӧд  произведениесӧ,  кутшӧмъяс,  граждана

чукӧрлӧн  видзӧдлас  серти,  лёка  тӧдчӧны  быдмысь  поколениелӧн

мывкыдлун вылӧ, ньӧбны да видзӧдны ӧткажитчӧм;

да мукӧд.



Перевод словосочетаний для диаграммы 1

Письма,  поступившие  через

Интернет-приемную, 44 %

Ӧтуввез-водзвежӧс  пыр  воӧм

письмӧяс, 44 %

Перевод словосочетаний для диаграммы 2

Государство, общество, политика Канму, йӧзкотыр, политика

Социальная сфера Социальнӧй юкӧн

Экономика Экономика

Оборона, безопасность, законность Оборона, безопасносьт, оланпаслун

Жилищно-коммунальная сфера Оланін да коммунальнӧй овмӧс юкӧн


